
PARLAMENT DE CATALUNYA





Mesa del Parlament

La Mesa del Parlament, en la sessió tinguda el 15 d’abril de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de l’impost sobre els dipòsits en les entitats de crèdit, aprovada pel Ple del Parlament en la sessió del dia 26 de març de 2014:
«Lei der impòst sus es depausi enes entitats de credit

Preambul

Era situacion economicofinancèra mondiau a portat fòrça païsi a ua situacion de deficit public sostengut que cau recondusir mejançant era adopcion de mesures que tendissen ath reequilibri pressupostari. Entre aguestes mesures cau includir es que supausen un increment d’ingrèssi fiscaus –e, donques, un esfòrç sociau des qui dispòsen de mès recorsi– que a d’arrespóner as principis d’igualtat e progressivitat. Ei en aguest marc que se considère qu’eth sector financèr aurie de contribuïr de manèra mès substanciau as finances publiques, e atau en diuèrsi païsi europèus s’an introdusit tributs addicionaus aplicables dirèctament as entitats financères. Ua des figures utilizades a estat, justament, un gravamen sus eth passiu des entitats e, en aguesta linha, eth Govèrn dera Generalitat aprovèc eth Decrèt lei 5/2012, deth 18 de deseme, der impòst sus es depausi enes entitats de credit, eth quau siguec validat eth 23 de gèr de 2013, sens perjudici qu’eth Parlament tanben acordèc, de conformitat damb çò qu’establís er Estatut d’autonomia, tramitar-lo coma projècte de lei.
D’acòrd damb er Estatut d’autonomia, era Generalitat a capacitat entà determinar eth volum e era composicion des sòns ingrèssi en encastre des competéncies financères qu’a atribuïdes, entres es quaus i a era competéncia entà establir tributs pròpris. En tot cas, mès, aguesta competéncia ei limitada pera lei organica que’n hè referéncia er article 157 dera Constitucion espanhòla, era foncion dera quau actuaument ne correspon ara Lei organica de finançament des comunitats autonòmes (LOFCA). Autes comunitats autonòmes an creat tributs similars e eth Tribunau Constitucionau n’a avalat era constitucionalitat ena Senténcia 210/2012, deth 14 de noveme.

Er impòst grave es depausi efectuadi pes clients enes entitats de credit, tostemp que compòrten çò que se nomente «obligacion de restitucion», ei a díder, es depausi bancaris abituaus establidi mejançant compdes corrents o compdes d’estauvi, ara vista o a termini. Aquerò que se grave ei era captacion o era possession de hons de tresaus persones jos era forma de depausi en entitats financères, que son es subjèctes passius der impòst, e as quaus se proïbís que lo repercutisquen enes sòns clients. S’introdusissen bèri casi de non-subjeccion: eth Banc d’Espanha, eth Banc Centrau Europèu, eth Banc Europèu d’Inversions, er Institut de Credit Oficiau, er Institut Catalan de Finances, es seccions de credits de cooperatives e, damb caractèr generau, es autoritats de regulacion monetària.

Per çò qu’ei des elements quantificadors deth tribut, era basa imposabla demore fixada ena mejana aritmetica e trimesadèra des partides corresponentes as depausi de tresaus que s’intègren ath passiu deth balanç des entitats de credit, e que corresponen as depausi hèti enes sedences e es burèus operatius dera entitat plaçades en Catalonha. Era quòta intègra se determine damb era aplicacion d’ua escala de gravamen progressiva de tres trams –enquia 150 milions d’èuros, de 150 a 600 milions d’èuros e mès de 600 milions d’èuros–, as quaus s’a d’aplicar eth tipe deth 0,3%, deth 0,4% e deth 0,5%, respectivament.

Tanben s’establissen un seguit de deduccions, bères ues de generaus (coma era deduccion fixa per cada burèu dubèrt en Catalonha( e autes d’especifiques (com, per exemple, es impòrts que se destinen a fins d’utilitat publica, interès sociau, interès ambientau e promocion economica.

Lheuat des casi qu’era entitat de credit inície era activitat en Catalonha en ua data posteriora ar 1 de gèr o que la finalize en ua data anteriora ath 31 de deseme, eth periòde impositiu ei er an naturau e er impòst se merite eth darrèr dia deth periòde impositiu. Era gestion e era recaptacion der impòst corresponen ara Agéncia Tributària de Catalonha, sens perjudici dera collaboracion damb es organs administratius competents ena inspeccion des entitats financères. Fin finau s’establissen precèptes que regulen aspèctes procedimentaus deth regim sancionador e dera revision d’actes. 

Aguesta lei tanben includís disposicions que determinen era continuitat temporau dera regulacion establida peth Decrèt lei 5/2012, eth quau se manten en vigor per ben qu’era sua aplicabilitat se ve desplaçada en aquerò que demore substituït pera naua regulacion.

Article 1. Natura e objècte

Er impòst sus es depausi enes entitats de credit ei un tribut pròpri dera Generalitat de Catalonha, de natura dirècta, que grave es depausi constituïdi pes clients enes entitats de credit, per quinsevolhe negòci e varietat juridica, tostemp que compòrten era obligacion de restitucion.
Article 2. Encastre territoriau d’aplicacion

Er impòst sus es depausi enes entitats de credit ei aplicable en encastre territoriau de Catalonha.
Article 3. Hèt imposable

Eth hèt imposable der impòst sus es depausi enes entitats de credit ei constituït pera captacion e possession de hons de tresaus, sigue quina sigue era sua natura juridica, en forma de depausi, per part des entitats que’n hè referéncia er article 5, tostemp que compòrten era obligacion de restitucion.
Article 4. Suposicions de non-subjeccion

Non son subjèctes ar impòst sus es depausi enes entitats de credit:
a) Eth Banc d’Espanha.

b) Eth Banc Centrau Europèu.

c) Eth Banc Europèu d’Inversions.

d) Er Institut de Credit Oficiau.

e) Er Institut Catalan de Finances.

f) Es seccions de credit des cooperatives.

g) Damb caractèr generau, es autoritats de regulacion monetària.

Article 5. Subjèctes passius

1. Son subjèctes passius der impòst sus es depausi enes entitats de credit, a títol de contribuables, es persones juridiques que, d’acòrd damb era nòrma aplicabla, an era consideracion d’entitats de credit e capten hons de tresaus damb obligacion de restituïr-les, en encastre territoriau de Catalonha, sigue per miei dera sua sedença centrau, sucursaus o burèus operatius plaçadi en dit encastre territoriau.
2. Se proïbís era repercussion a tresaus dera quòta der impòst. Non an efècte deuant dera Administracion tributària de Catalonha es pactes que contradiguen aguesta disposicion.

Article 6. Basa imposabla

1. Constituís era basa imposabla der impòst, coma manifestacion dera capacitat economica, era quantia economica totau equivalenta ath resultat de hèr era mejana aritmetica des donades dera fin de cada trimèstre naturau deth periòde impositiu, des partides P4.2.1 –depausi ara vista– e P4.2.2 –depausi a termini d’auti sectors residents– deth passiu deth balanç des entitats de credit que rèsten includides, enes sòns estats financèrs individuaus, ena part que correspone as depausi captadi pes sedences, sucursaus e burèus operatius plaçadi en encastre territoriau de Catalonha. Aguesta quantia a d’èster demesida damb es «ajustaments per avaloracion» includidi ena partida 4.2.5 que corresponen as dites sedences, sucursaus e burèus.
2. Ar efècte de determinar es paramètres d’aguest article, ei aplicable çò que dispòsen eth títol dusau e er annèx 4 dera Circular 4/2004, deth 22 de deseme, deth Banc d’Espanha, a entitats de credit, sus nòrmes d’informacion financèra publica reservada e modèls d’estats financèrs, o era nòrma que la substituïsque.

Article 7. Tarifa der impòst

Era tarifa der impòst se compause des tipes tributaris aplicables ara basa imposabla establidi ena escala de gravamen següenta:
	Basa imposabla maxima  (en èuros)
	Quòta intègra  (en èuros)
	Rèste basa imposabla  enquia èuros
	Tipe aplicable  (percentatge)

	–
	–
	150.000.000
	0,3

	150.000.000
	450.000
	600.000.000
	0,4

	600.000.000
	2.250.000
	En endauant
	0,5


Article 8. Deduccions

1. Son deductibles dera quòta intègra, damb caractèr generau, dera manèra establida per reglament, es quantitats annaus següentes:
a) 200.000 èuros s’era abitança sociau dera entitat de credit ei en Catalonha.

b) 4.000 èuros per cada sucursau o burèu operatiu plaçat en encastre territoriau de Catalonha, que s’elève a 8.000 èuros s’era sucursau o eth burèu ei plaçat en municipis damb ua poblacion inferiora a 2.000 abitants, d’acòrd damb eth padron.

2. Ath delà deth qu’establís er apartat 1, tanben son deductibles, damb er acòrd prealable damb eth departament competent en matèria pressupostària enes tèrmes que s’establisquen per reglament, es impòrts següents:

a) Es impòrts que se destinen, enes tèrmes dera lei de pressupòsti de cada exercici e en encastre territoriau de Catalonha, a fins d’utilitat publica, d’interès sociau, d’interès ambientau o de promocion economica.

b) Es impòrts destinadi dirèctament peth subjècte passiu a activitats sociaus hètes en territòri de Catalonha, e tanben es aportacions a fondacions especiaus per activitat sociau hèta en madeish territòri. S’era entitat financèra ei contrarotlada per ua caisha d’estauvis o ua fondacion bancària, ei deductible er impòrt dera aportacion qu’aguesta darrèra destine ara activitat sociau hèta en territòri de Catalonha, damb eth limit dera soma deth dividend pagat pera entitat financèra ara caisha d’estauvis o fondacion bancària e des autes aportacions efectuades pera entitat financèra en madeish periòde impositiu en favor dera caisha o fondacion.
3. Per çò que tanh a çò que dispòse er apartat 2, entà aplicar es deduccions cau qu’es quantitats damb dret a deduccion siguen efectivament ua despensa reau entara entitat o, damb era transferéncia corresponenta prealabla, ac siguen entà autes entitats depenentes d’aguesta. Se se tracte de despenses pluriannaus, se pòt dedusir era quantitat efectivament invertida en cada exercici o dedusir era totalitat der impòrt dera inversion en prumèr periòde impositiu, tostemp qu’en aguest darrèr cas era execucion dera despensa o inversion se hèsque laguens des dus ans immediatament següents, sens perjudici des liquidacions que, entath cas d’incompliment dera justificacion, poguen virar-se, damb es interèssi de demora corresponenti e es sancions qu’en aguest cas siguen apertientes.
Article 9. Quòta tributària

1. Era quòta intègra ei eth resultat d’aplicar ara basa imposabla era escala de gravamen establida per article 7.
2. Era quòta liquida ei eth resultat d’aplicar sus era quòta intègra es deduccions establides per article 8. Era quòta liquida non pòt auer ua valor inferiora a 0 èuros.

Article 10. Periòde impositiu e meritacion

1. Eth periòde impositiu coïncidís damb er an naturau, sens perjudici de çò qu’establís er apartat 2. 

2. S’er inici dera activitat des entitats de credit se merite en ua data posteriora ar 1 de gèr, eth periòde impositiu compren des dera data der inici dera activitat enquiath 31 de deseme deth madeish an. En cas que s’extinguisque era personalitat juridica dera entitat de credit o qu’era sedença centrau, es sucursaus o es burèus operatius dèishen d’èster plaçadi en territòri de Catalonha, eth periòde impositiu compren des der 1 de gèr enquiara data efectiva der escandilhament dera personalitat juridica o dera clausura dera sedença, es sucursaus o es burèus.

3. Er impòst se merite eth darrèr dia deth periòde impositiu.

Article 11. Autoliquidacion

1. Es entitats financères son obligades a presentar era autoliquidacion der impòst e a efectuar-ne er ingrès corresponent laguens deth termini que se fixe per reglament.
2. Era autoliquidacion a d’anar acompanhada des listadi que se determinen per reglament, damb informacion relativa ath salde finau de cadun des quate darrèri trimèstres naturaus de cada sedença centrau, sucursau e burèu operatiu dera entitat que sigue plaçat en Catalonha, desglossada per modalitats. Es entitats non se pòden emparar en secrèt bancari entà ométer donades ena dita informacion.

3. Eth modèl d’autoliquidacion s’a d’aprovar per miei d’ua orde deth conselhèr o conselhèra deth departament competent en matèria tributària.

Article 12. Gestion, recaptacion e inspeccion

Era gestion, era recaptacion e era inspeccion der impòst corresponen ara Agéncia Tributària de Catalonha, d’acòrd damb çò qu’establís era Lei 7/2007, deth 17 de junhsèga, dera Agéncia Tributària de Catalonha, sens perjudici dera collaboracion damb es organs d’inspeccion sectoriaument competents per arrason des establiments financèrs que son objècte de contraròtle.
Article 13. Infraccions e sancions

1. Es infraccions tributàries se tipifiquen e se sancionen d’acòrd damb çò qu’establís era Lei der Estat 58/2003, deth 17 de deseme, generau tributària, e es nòrmes reglamentàries que la despleguen.
2. Es sancions an d’èster imposades pes organs competents dera Agéncia Tributària de Catalonha.

3. Era deslocalizacion de depausi provenenti de burèus plaçadi en territòri de Catalonha que se compdabilizen en burèus plaçadi dehòra d’aguest territòri se tipifique coma infraccion fòrça grèu.

4. Era sancion tributària corresponenta ara infraccion per deslocalizacion de depausi a d’èster parièra ath 50% dera quòta deishada d’entrar per aguest concèpte. En cas de reïncidéncia, era sancion pòt arribar ath 100% dera quòta deishada d’entrar.

Article 14. Recorsi e reclamacions

Contra es actes de gestion, liquidacion, inspeccion e recaptacion dictadi en encastre der impòst sus es depausi enes entitats de credit se pòt interpausar un recors de reposicion potestatiu o ua reclamacion economicoadministrativa deuant dera Junta de Finances.
Disposicions addicionaus

Prumèra. Nòrma supletòria

Ena aplicacion d’aguest tribut regís supletòriament era Lei generau tributària e es nòrmes complementàries que la desvolòpen.
Dusau. Obligacions neishudes deth Decrèt lei 5/2012

1. Era obligacion de contribuïr e era rèsta d’obligacions des contribuables e subjèctes passius der impòst que neisheren coma conseqüéncia dera entrada en vigor deth Decrèt lei 5/2012, deth 18 de deseme, der impòst sus es depausi enes entitats de credit, son exigibles enes tèrmes establidi per aguesta lei a compdar dera data quan entre en vigor.
2. Sens perjudici de çò qu’establís er article 11, es subjèctes passius an de presentar e entrar era autoliquidacion der impòst corresponent ar exercici deth 2013 entre er 1 e eth 20 d’octobre de 2014.

Disposicion Finau
1. Aguesta lei entre en vigor londeman d’auer estat publicada en Diari Oficial de la Generalitat de Catalunya. 

2. Sens perjudici de çò qu’establís er apartat 1, damb relacion as exercicis qu’ara sua entrada en vigor ja agen iniciat eth sòn periòde impositiu, tanben ei aplicable aguesta lei, lheuat que resulte mès favorabla entàs contribuables era aplicacion de çò que dispòse eth Decret lei 5/2012, deth 18 de deseme, der impòst sus es depausi enes entitats de credit.»
Palau del Parlament, 15 d’abril de 2014

El secretari segon
La vicepresidenta primera


en funcions de presidenta

Pere Calbó i Roca
Anna Simó i Castelló

